
საქართველოს მთავრობის განკარგულების პროექტზე
„სს „საქართველოს სახელმწიფო ელექტროსისტემის“ ფინანსური რესტრუქტურიზაციის გეგმისა და სს „საქართველოს სახელმწიფო ელექტროსისტემის“ სავალუტო რისკის შემცირების სტრატეგიის მოწონების შესახებ“ საქართველოს მთავრობის განკარგულების პროექტზე
 
1. ინფორმაცია სამართლებრივი აქტის პროექტის შესახებ
განკარგულების პროექტით განსაზღვრული „სს „საქართველოს სახელმწიფო ელექტროსისტემის“ ფინანსური რესტრუქტურიზაციის გეგმა“ და „სს საქართველოს სახელმწიფო ელექტროსისტემის სავალუტო რისკის შემცირების სტრატეგია“ წარმოადგენენ სს „საქართველოს სახელმწიფო ელექტროსისტემაში“ (შემდგომში - სსე) კორპორაციული მართვის სტანდარტების დანერგვის უმნიშვნელოვანეს კომპონენტს. ამ მომენტში კომპანია იმყოფება რეაბილიტაციის რეჟიმში, თუმცა, კომპანიაში კორპორაციული მართვის სტანდარტების დანერგვა მოიაზრებს კომპანიის არამხოლოდ რეაბილიტაციის რეჟიმის პროცესის დასრულებას, არამედ მის გადაქცევას ფინანსურად მდგრად სახელმწიფო კორპორაციად.
განკარგულების პროექტით, სსე და საქართველოს ფინანსთა სამინისტრო იმოქმედებენ კომპანიის ფინანსური რესტრუქტურიზაციის გეგმით, რაც გულისხმობს ფინანსთა სამინისტროს მიერ კომპანიის სესხის ნაწილის საკუთარი კაპიტალით ჩანაცვლებას. აღნიშნული უზრუნველყოფს კომპანიის ფინანსური დამოუკიდებლობის ხარისხის ამაღლებას, ფინანსური გაჯანსაღების შედეგად კაპიტალზე წვდომის ზრდას. 
რაც შეეხება სსე-ს სავალუტო რისკის თავიდან აცილების სტრატეგიას, აღნიშნული შესაბამისობაშია ფინანსთა სამინისტროს მიერ მომზადებულ სახელმწიფო ვალის მართვის სტრატეგიასთან. სსე-ს მიერ მომავალ წლებში დაგეგმილი პროექტები მოითხოვს დაახლოებით 1 მილიარდი ლარის დამატებით კაპიტალს, საიდანაც დაახლოებით 800 მილიონ ლარამდე უნდა დაფინანსდეს სესხით. იმისათვის, რომ მინიმუმამდე დავიდეს სსე-ს სავალუტო რისკების მიმართ მოწყვლადობა, ფინანსთა სამინისტრო პრიორიტეტს მიანიჭებს კომპანიის მიერ სესხის აღებას ეროვნულ ვალუტაში, ამასთან, სამინისტრო, როგორც ფისკალურ პოლიტიკასა და ფისკალური რისკების მართვაზე ზედამხედველი ორგანო, ჩართული იქნება კომპანიის მიერ საინვესტიციო გადაწყვეტილებების მიღების პროცესში, რათა დაბალანსდეს ინვესტიციებიდან ამონაგები და მათთან ასოცირებული რისკები. 
კომპანიის კორპორატიზაციის პროცესის დასრულების შემდეგ, ერთი მხრივ მივიღებთ ფინანსურად მდგრად სახელმწიფო კომპანიას ინვესტიციებზე მაღალი ხელმისაწვდომობით, მეორე მხრივ, გაჩნდება დამატებითი ფისკალური სივრცე და შემცირდება ქვეყნის წინაშე მდგარი ფისკალური რისკები.

2. ინფორმაცია ევროკავშირის სამართლებრივი აქტის შესახებ​
სამართლებრივი აქტის პროექტის მომზადებისას არ არის გამოყენებული ევროკავშირის   სამართლებრივი აქტი.
3. პროექტის მიღებით გამოწვეული საფინანსო ეკონომიკური შედეგების გაანგარიშება
წინამდებარე პროექტის მიღება არ საჭიროებს სახელმწიფო ბიუჯეტიდან სახსრების გამოყოფას. სესხის კაპიტალში გადაკონვერტირების შედეგად, მისაღები საპროცენტო შემოსავალი შესაძლებელია ჩანაცვლდეს კომპანიის მიერ გადახდილი დივიდენდებით, საშუალო-ვადიან პერიოდში აღნიშნულმა დადებითი გავლენა უნდა მოახდინოს ქვეყნის საბიუჯეტო შემოსავლებზე.
4. პროექტის მოსალოდნელი შედეგები
აღნიშნული სამართლებრივი აქტის მიღებით მოწონებულ იქნება სსე-ის ფინანსური რესტრუქტურიზაციის გეგმა და სავალუტო რისკების შემცირების სტრატეგია, რაც უზრუნველყოფს კომპანიის ფინანსური მდგრადობის გაუმჯობესებას.
5. პროექტის განხორციელების ვადები
პროექტი განხორციელდება განკარგულების დანართებში მოცემული ვადების შესაბამისად.
6. პროექტის ავტორი და წარმდგენი
პროექტის ავტორი და წარმდგენია საქართველოს ფინანსთა სამინისტრო.



